
SEKAPUR SIRIH  

 

Jurnal Peradaban merupakan satu platform untuk kita berdialog tentang 

pelbagai isu berdasarkan pengamatan dan penilaian yang kritis oleh 

penulis-penulis. Jurnal Peradaban merupakan terbitan tahunan yang 

berwasit oleh Pusat Dialog Peradaban, Universiti Malaya, yang 

menyiarkan makalah yang berfokus kepada dimensi peradaban.   

Pada kali ini jurnal yang berwasit ini telah berjaya 

menghimpunkan sebanyak empat buah makalah yang membicarakan 

pelbagai isu berkaitan budaya dalam pemikiran, pendidikan dan 

teknologi globalisasi mengikut bidang kepakaran masing-masing. Isu 

kali ini juga dipadatkan dengan satu ulasan buku.  

Mohd Farhan Abd Rahman, Rohailin Zainon dan Nor Adina 

Abdul Kadir telah membentangkan hasil kajian berkenaan pendekatan 

orientalis yang digunakan oleh Windstedt dalam pemahamannya 

terhadap Islam di Malaya dalam usaha kuasa Barat menguasai budaya 

dan agama dunia Timur melalui pemikiran masyarakat. Dalam makalah 

ini, penulis memberikan konteks mengenai Winstedt dan pemikirannya 

agar pembaca dapat mengikuti skop analisis yang dijalankan berasaskan 

beberapa karya pilihan - The Malay: A Cultural History; Shaman, Saiva, 

and Sufi: A Study of Evolution of Malay Magic; History of Malaya; dan 

Kitab Tawarikh Melayu.  

Awg Kasmurie bin Awg Kitot, Arba’iyah Mohd Noor, dan 

Suffian Mansor membicarakan budaya kepimpinan Melayu Sarawak 

yang menyorot kepada pimpinan Abang Yusuf Puteh. Makalah ini 

memberikan pendekatan naratif dengan memaparkan sejarah kepentingan 

Melayu Sarawak serta budaya kepimpinan mereka. Penilaian kepimpinan 

dalam makalah ini berdasarkan tiga hasil kerja Abang Yusof Puteh, iaitu: 

The Malay Mind; River of Dry Tears; dan Malay Politics & Perabangan 

yang membentangkan kritikan terhadap budaya kepimpinan Melayu 

Sarawak dan memberi kupasan tentang faktor kepincangan dalam 

kemimpinan Melayu menjurus kepada sikap pemimpin itu sendiri.  

Agustinus Hermino dalam makalahnya bertajuk ‘Pendidikan 

Karakter dalam Perspektif Psikologis Siswa Sekolah Menengah Pertama 

di Era Globalisasi dan Multikultural’ membincangkan perihal pendidikan 

karakter, khasnya dalam membentuk budi pekerti dalam kalangan 

pelajar. Penulis menekankan kepentingan usaha dalam meningkatkan 

kehidupan individu di era globalisasi melalui  pendidikan karakter yang 

menyeluruh merangkumi keperibadian, pemikiran dan perilaku. Hasil 

kupasan beliau mengenai pendidikan karakter dari perspektif psikologi, 

berasaskan beberapa konsep dan teori, membincangkan tentang 

kepentingan peranan guru dalam pendidikan karakter dan jaringan 

komuniti sekolah secara keseluruhan.  Penulis juga menekankan tentang 

pembentukan dan pelaksanaan kurikulum yang seharusnya mengikut 

keperluan dan seiring dengan keadaan sekolah tersebut. Konteks yang 

diberikan penulis berdasarkan pendidikan di Indonesia, namun 

perbincangan mengenai pendidikan karakter boleh dikaitkan dengan 

konteks negara lain yang mempunyai kesamaan dan relevannya. 

Muhamad Shafiq bin Mohd Ali menulis tentang teknologi dan 

strategi peperangan orang Minang berdasarkan kajian teks penulisan dari 

Barat. Makalah ini membentang fakta baharu berkenaan teknologi dan 

strategi perang orang Minang. Penulis melaporkan tentang kegiatan 

orang Minang membuat dan mengeskport senapang beserta peluru dari 

abad ke-18 lagi melalui kemahiran menginovasikan senapang daripada 

negara China dan Turki. Dari segi teknologi benteng, mereka 

sememangnya pakar dalam pembinaan benteng yang kukuh dengan 

penggunaan hasil alam sekeliling. Beberapa strategi peperangan orang 

Minang didapati sukar untuk ditumpaskan oleh pihak lawan, mengikut 

hasil kajian yang dilaporkan dalam makalah ini.  

Buku berjudul Rehlah ke Dunia Sains Islam Purwanto bersama 

Ayat-Ayat Semestanya oleh Purwanto telah diulas oleh Shaharir 

Mohamad Zain. Purwanto merupakan sarjana ternama dalam bidang 

fizik zarah/nukleus/mekanik kuantum di Indonesia. Pengulas berjaya 

membicarakan kandungan buku secara terperinci dan berpendapat 

bahawa kerja yang dilakukan oleh penulis dalam menterjemahkan dan 

mengupas ayat-ayat Al-Quran pilihan berkaitan sains adalah 

mengagumkan.  Pengulas mencadangkan penulis perlu membincangkan 

dan mengupas lebih lanjut dan jitu mengenai Islam dan sains bagi 

penambahbaikan kandungan buku tersebut sebagai memenuhi gagasan 

pengIslaman ilmu yang lebih bererti lagi.  

Semoga makalah-makalah di dalam Jurnal Peradaban kali ini 

memberi sumbangan intelek dan mempertingkatkan pengetahuan dan 

ilmu yang dapat dikongsi bersama para sarjana tempatan, penyelidik, 

guru-guru dan dan masyarakat umum.  

